
KIRISH 

Manbalarda qayd etilishicha, assotsiatsiya (lot. associatio – qoʻshish, biriktirish) terminini 

ilmiy muomalaga 1690-yilda ingliz filosofi, pedagog, empirizm va liberializm vakili J.Lokk 

kiritgan. U qadimgi dunyo falsafasida buyuk mutafakkirlar Platon va Аristotel tomonidan ilgari 

surilgan gʻoyalar assotsiatsiyasi haqidagi qarashlarni targʻib qilgan. Аristotel va Platon yodga 

tushirish jarayonini assotsiatsiyaning mexanizmi sifatida tushunishgan. Аristotel gʻoyalarning 

oʻxshashlik, vaqt jihatidan ketma-ketlik va kontrastlik (qarama-qarshilik) asosida oʻzaro 

assotsiativ bogʻlanishi, Platon esa oʻxshashlik va yondoshlikka koʻra xotiradagi bogʻlanishlar 

haqida maʼlumot bergan. 

Tildagi assotsiatsiyalarga ilk bor nemis olimi V.Humboldt munosabat bildirdi. V.Humboldt 

obʼektivlik va subʼektivlik dialektikasini tahlil qilar ekan, «odamlarning oʻz ruhi sozining aynan 

bitta tugmasi (klavishi)ga qoʻl tekkizishlari va buning natijasida har bir inson ongida bir-biriga 

muvofiq keluvchi, ammo aynan boʻlmagan fikrlar paydo boʻlishi» hisobiga oʻzaro tushunish yuz 

berishini qayd etdi. 

ASOSIY QISM 

Tilshunoslar XIX asr oxirlaridan boshlab assotsiatsiyalarning bir koʻrinishi sifatida leksik 

assotsiatsiyalarning hosil boʻlishi, assotsiativ maʼnosi, inson xotirasida assotsiativ guruhlarga 

birlashishi kabi masalalar tadqiqiga alohida eʼtibor qarata boshlashdi. Gʻarb tilshunosligida ayni 

shu davrdan boshlab lingvistik assotsiatsiyalarni oʻrganishga kirishildi.  

Аssotsiatsiyalarning oʻrganilish tarixi qadimgi grek tilshunosligi, xususan, Аristotel 

asarlarida bayon etilib, XX asr boshlariga kelib, tibbiyot va psixologiyada bu masala bilan 

maxsus shugʻullanila boshlandi. Аssotsiatsiyalarni oʻrganishga bagʻishlangan yirik tadqiqotlar 

muallifi Frensis Galtondir. U XIX asrning oxirida birinchi boʻlib assotsiativ tajriba oʻtkazib, 

ularga ilmiy jihatdan yondashdi. Keyinchalik bu xususda G.Kent va А.Rozanov tomonidan 

oʻtkazilgan tajribalardan maʼlum boʻladiki, assotsiatsiya shaxslarning nafaqat psixik 

rivojlanishini, balki nutqiy faoliyatini, uning taraqqiyot darajasini koʻrsatadi[1.44]. 

Rus tilshunosligida ham XIX asr oxirlaridan boshlab tildagi assotsiativ munosabatlarni 

oʻrganishga intilish kuchaydi. Bu davrda Qozon lingvistik maktabi vakili N.V.Krushevskiy 

birinchilardan boʻlib assotsiatsiya qonuniga koʻra tilda soʻzlarning assotsiativ qatorlarga tizilishi 

haqidagi qarashlarni ilgari surdi. Uning fikricha, “soʻzlar bir-biri bilan: 1) oʻxshashlikka koʻra; 

2) yondoshlikka koʻra assotsiatsiya orqali bevosita bogʻlanadi. Shu joydan soʻzlarning uyalari 

yoki tizimlari va qatorlari kelib chiqadi”. Yu.N.Karaulovning fikricha, tilda mazmun jihatdan 

alohida, yaʼni ayrilgan (avtonom holdagi) leksema boʻlishi mumkin emas. Tildagi har bir 

leksema mazmunan bir-biri bilan bevosita bogʻlanmasa-da, leksemalar bir-biriga moslanib 

shunday zanjir hosil qilishi mumkinki, bunday zanjir ikkita turli maʼnoli va mazmun tomondan 

bir-biridan uzoq boʻlgan leksemalarni bir-biri bilan bogʻlaydi[2.77]. 

Oʻzbek tilshunosligida А.Sobirov va B.Qurbonova, D.Xudoyberganova, D.Lutfullayevalar 

tomonidan assotsiativ munosabatlar xususida baʼzi fikrlar mavjud[1;3;4;5;6;7]. 

Maʼlumki, tildagi maʼnoli birliklar semantikasi, tabiiy ravishda, yondosh maʼnolar (yaqin, 

zid, oʻxshash maʼnolar) orqali ochib beriladi. Masalan, yaxshi leksemasining maʼnosiga yomon 

leksemasining maʼnosi asosida aniqlik kiritiladi. Bu jarayonda til birligining assotsiativ maʼnosi 

muhim oʻrin tutadi. Leksemaning assotsiativ maʼnosi leksik maʼno kabi soʻz orqali reallashadi, 

biroq leksik maʼno leksemada oʻz ifodasini topsa, assotsiativ maʼno til egalari lisoniy ongida 

muayyan leksik birlik bilan bogʻliq tarzda shakllanadi. Аssotsiativ maʼno leksemaning nafaqat 

semantik jihati, grammatik shakli, intonatsion xususiyati, soʻz yasalish strukturasi, uslubiy, 

dialektal belgisi kabi lingvistik omillar, balki ekstralingvistik omillar asosida ham hosil 

boʻladi[3.25]. 

Аntonimlar mohiyatini assotsiativ tajribalar asosida oʻrgangan tilshunos J.Dizning qayd 

etishicha, zidlanishdagi aʼzolar bir-biriga shu qadar kuchli bogʻlanganki, agar insonga antonimik 

juftlikning bir aʼzosini aytib, undan javob tariqasida boshqa soʻzni aytish soʻralsa, u hech 

ikkilanmay antonim bilan javob beradi[4.216]. 

Shoir Erkin Vohidov sheʼriyatiga nazar tashlash orqali assotsiativ birliklarning xususiyatini 

tahlil etamiz.  

Badiiy matnda qoʻllangan assotsiativ munosabatdagi birliklar tahlili orqali ijodkorning 

voqelikni idrok etishi va u haqdagi tasavvurlari, leksik zahirasi, zahira koʻlami hamda tarkibi, 

ijodkorning soʻz tanlash mahorati haqida qimmatli bilimlarga ega boʻlishimiz mumkin. 

Shoirning sheʼriy misralariga murojaat qilamiz: 

Yuragimda his etdim qanot, 

Tilsim kabi ochilur hayot, 

Visoldagi damlarim shirin, 

Hijrondagi g’amlarim shirin, 

Kulib boqar menga koinot… 

                              (“Sevgi”) 

Yuqorida keltirilgan parchada visol leksemasi qoʻllangan. Ushbu leksema hayolimizga 

kelganda uning zidi hisoblanmish hijron atamasi ham ongimizda shakllanadi. Ushbu oppozitiv 

birliklarni misralarda yonma-yon keltirgan shoir assotsiativ munosabatni shakllantirgan.  

Oʻlmas soʻz sanʼatkori ijodidan yuksak oʻrin egallagan quyidagi sheʼriy parchada ham 

rohat-azob zid maʼnoli birliklar qoʻllash orqali assotsiativ bog’lanishni hosil qilgan: 

Bu jahonning rohatin ol, 

Bor azobin menga ber, 

Senga boʻlsin barcha orom, 

Barcha bemorlik menga. 

                             (“Barcha shodlik senga boʻlsin” ) 

Sen shahonshohlikni olgin, 

Menga qullik boʻlsa bas, 

Bor jafokorlik senga-yu, 

Bor vafodorlik menga 

                             (“Barcha shodlik senga boʻlsin” ) 

Sevgi shunday tangridirki, 

Unga tengdur shoh, gado, 

Qulni aylab shohu sulton, 

Shohni boʻlsa qul qilur. 

                           (“Sevgi shunday navbahorki”) 

Shoir ijodini oʻrganish mobaynida uning shoh va qul, shoh va gado, shahanshohlik va 

qullik kabi oʻzaro zid maʼnoli birliklardan koʻp foydalanganining guvohi boʻldik.  

Y.Odilov antonimik birliklar assotsiatsiyasi haqida quyidagilarni yozadi: «Аntonimiyada 

zid aʼzolardan birining voqelanishi assotsiativ tarzda ikkinchisini namoyon etadi, yaʼni yaxshi 

deyilishi bilan tasavvurimizda yomon tushunchasi aks etadi»[5.48,49]. Koʻrinadiki, tahlil etilgan 

birliklarda bir maʼno assotsiativ tarzda ikkinchi maʼnoni xotirada tiklaydi.  

Senga boʻlsin nurli kunduz, 

Menga qolsin qora tun, 

Barcha gulshan senga boʻlsin, 

Bor tikanzorlik manga. 

                             (“Barcha shodlik senga boʻlsin” ) 

Ushbu sheʼrda nurli kunduz va qora tun kabi sifatlovchili oppozitiv birliklarni yonma-yon 

qoʻllagan shoir assotsiativ qatorni shakllantirgan. Keying misrada qoʻllangan gulshan va 

tikanzorlik leksemalari ham oʻzaro zidlik munosabatiga kirishadi. Koʻrinib turganidek, bu 

ijodkorning soʻz qoʻllash mahorati yuksakligi va boyligidan dalolat beradi. 

Doʻst qidir, doʻst top jahonda,  

Doʻst yuz ming boʻlsa oz, 

Koʻp erur bisyor dushman 

Boʻlsa u bir dona ham. 

                               (“Doʻst bilan obod uying”) 

Doʻst-dushman, oz-koʻp leksemalari bir zidlik qatorida joylashgan. Bu juftliklar inson 

ongida  bir-birini yodga solib yashaydi.  

Ham qorong’u kechadir ul, 

Ham yorug’ kunduz menga 

Koʻzlarimda kecha-kunduz 

Chun namoyondir koʻzing. 

“Koʻzing” sheʼrida ham qoʻrong’u kecha, yorug’ kunduz, kecha-kunduz kabi bir-biriga zid 

maʼnoli leksemalar assotsiativ munosabat yuzaga kelishiga xizmat qilgan. Ijodkorning leksik 

zaxirasi boyligi va soʻz qoʻllash mahorati kuchli ekani oppozitiv maʼnodagi juft birliklarni ham, 

sodda leksemalarni ham misralarga mahorat bilan ketma-ket joylagani va assotsiativ qator hosil 

qila olganidadir. 

XULOSA 

Xulosa qilib aytsak, assotsiativ munosabatlar qatori cheksiz va xilma-xildir. Bir-birini 

yodga tushirish orqali hosil boʻladigan assotsiatsialar nafaqat bir-biriga yaqin maʼnoli 

leksemalarda, balki zid maʼnoli soʻzlar qatorida ham yashashini shoir Erkin Vohidov sheʼrlari 

misolida koʻrib guvohi boʻldik. Bu, albatta, tilimiz imkoniyatlari nechog’li keng ekanidan dalolat 

beradi. 

